Сыктывкар-Мылдін маршрут серти регулярнӧй лэбалӧмъяс заводитчасны 2014 вося сора тӧлыссянь

Талун  «Комиавиатранс» авиакомпаниялӧн L-410 самолёт вӧчис техническӧй рейс Сыктывкар-Мылдін маршрут серти. Вячеслав Гайзерлы ӧчереднӧй тшӧктӧм збыльмӧдӧм йылысь, мый веськӧдӧма ичӧт авиация сӧвмӧдӧм вылӧ да республикаса олысьяслы транспортӧн судзсянлун кыпӧдӧм вылӧ, висьталіс Коми Республикаса Юралысьӧс вежысь Александр Буров.

«Олан пунктъяс да республиканскӧй шӧрин костын регулярнӧй сынӧдті йитӧд бӧр лӧсьӧдӧм кузя Коми Республикаса Веськӧдлан котырлысь уджтас збыльмӧдӧм серти тавося гожӧмнас планируйтӧма восьтны кык выль дінмупытшса маршрут — Сыктывкар-Кослан да Сыктывкар-Мылдін. Выльмӧдісны Мылдінса кыпӧдчан-пуксян полоса да нюжӧдісны кузьтасӧ 140 метра вылӧ. Уджыс сувтіс 7,5 миллион шайт вылӧ, - висьталіс А. Буров. - Ми планируйтам заводитны регулярнӧй лэбалӧмъяссӧ Сыктывкар-Мылдін маршрут серти матысса тӧлысьӧ, кор муниципалитетса вынъясӧн помаласны аэровокзал дасьтӧмсӧ да мувывса инфраструктурасӧ. Тӧд вылӧ босьтӧмӧн, мый авиарейсъяссӧ субсидируйтӧны республиканскӧй сьӧмкудйысь, Мылдінӧдз билет доныс ылӧсас лоӧ 2300 шайт».

Александр Буров висьталіс, мый Удора районса Кослан сиктын пуксян площадка вылын уджъяссӧ думайтӧны помавны 2014 вося сора тӧлысь 10 лунӧ. Сы бӧрын сідзжӧ вӧчасны техническӧй рейс да примитасны Сыктывкарысь Удораӧ регулярнӧй рейсъяс восьтӧм йылысь медбӧръя решение. Косланӧ билет доныс ылӧсас лоӧ 1900 шайт.
